
銃箭齊發若象未退則第二行者繼之第三行者又繼之

銃聲不絕象以反走然後大軍乘之破之必矣明旦賊悉

衆驅百象來戰象皆披甲背負戰樓若欄楯然挾大竹筒

於兩傍置短鎗其中摽射遠近英分軍爲三命馮誠領其

前甯正領其左都指揮湯昭領其右復申令曰今日之事

有進無退進而捷者一級必重賞退而衂者一隊必盡戮

於是將士皆鼓勇而進陣旣交彼象在前我前軍火箭銃

砲連發雷擊電走山谷震動象皆反走寇之勇而力者曰

昔刺亦殊死戰我左師小却英登高望之命左右取帥之

首來左帥遥見一人拔刀飛騎而下麾衆復前英責戰益

急三軍大呼而鏖賊衆大敗斬首三萬餘級俘萬人生獲

七十四象餘象皆被矢如刺蝟以死巨帥刀斯郎斯郎理

各中百餘矢斃象背上餘黨走死山谷中生還者百無二

三自是諸蠻讋服平緬歲入貢賦不復反矣○廷試進士

賜任亨泰等及第出身有差亨泰襄陽人　上命有司建

狀元坊以旌之建坊始此○上召試官陳宗順等諭之曰

今日觀列子鄰子竊鐵之事因思人之疑信皆生于心信

心常出于忠厚疑心必起于偏私夫信其所好疑其所惡

乃人之常情是故不可不察也君之于臣好而信之讒言

雖至而不入惡而疑之毀謗不召而自來苟能以大公至

--

正之心處已待人則自無獨信偏疑之私其或反乎公道

而不得好惡之正未有不流于一徧者也因給紙筆令諸

儒撰疑信論○上覽史因論田子方貧賤驕人之說　上

曰驕㐫德也富貴而驕人則不足以得天下之士貧賤而

驕人適足以取辱于己要之君子當以恭敬爲本子方之

言抑揚太過葢有所激而云○東莞伯何眞卒　上親爲

文遣官諭祭之命其子榮襲封東莞伯

　〈按眞能保境安民識時達變歸命　眞主光被寵榮策勲盟府大非一時羣雄所及歸朝之後復能一心事〉

　〈上夙夜畏威惟勤一時黨禍方熾而眞獨無所染事高皇帝踰二十年未聞有微譴加焉此尤一時功臣所〉

　〈難也若眞者可以爲賢矣〉

四月藍玉等率師由大寧進至慶州聞虜主脫古思帖木

兒在捕魚兒海閒道兼程而進師至百眼井去海四十餘

里哨不見虜欲引兵還定遠侯王弼曰吾等提十餘萬衆

深入虜地今略無所得遽言班師勞師費財何以復命玉

深然之戒諸軍皆穴地而爨毋令虜望見烟火師遂進丙

辰黎明至捕魚兒海南飲馬偵知虜主營在海東北八十

餘里玉以弼爲前鋒直薄其營虜始謂我軍乏水草必不

能深入不設備又大風揚沙晝晦軍行虜皆不知虜主方

欲北行整軍馬皆北向忽大軍至其太尉蠻子率衆拒戰

敗之殺蠻子及其軍士數十人其衆遂降虜主脫古思帖

